REZIME RADA

Uvažavajući složenost naučnog problema i predmeta istraživanja u radu je postavljena i potvrđena sljedeća naučna hipoteza: Utvrđivanje boniteta preduzeća zajmotražioca pomoću internog rejting sistema omogućava uspješno upravljanje kreditnim rizikom banke i time doprinosi minimizaciji njene rizične aktive. 

Kao opšti zaključak istraživanja navodi se da banke primjenom adekvatnih rejting sistema za ocjenu boniteta dužnika mogu pospiješiti proces generisanja kvalitetnih odluka o (ne)odobravanju kreditnih plasmana i na taj način unaprijediti vlastitu tržišnu poziciju, poboljšati poslovne rezultate banke i smanjiti njenu rizičnu aktivu.

U teorijskom smislu naučni doprinos provedenog istraživanja ogleda se u sljedećem: (1) Predstavljena je sistematizacija osnovnih teorijskih saznanja vezanih za rizike u bankarstvu, sa posebnim osvrtom na kreditni rizik. (2) Navedene su neophodne aktivnosti i procesi potrebni kako bi se obezbijedile pretpostavke za adekvatno upravljanje bankarskim rizicima. (3) Detaljno je objašnjena strategija upravljanja kreditnim rizikom, kao i njegova procjena i vrednovanje kredita u skladu sa principima koje nalaže Bazel II. (4) Istaknuto je da se prilikom ocjene boniteta preduzeća zajmotražioca razmatraju njegova kvanititativna i kvalitativna obilježja, te su sistematično predstavljeni kvalitativni pokazatelji poslovanja preduzeća. (5) Predstavljeni su modeli kreditnog rizika bazirani na računovodstvenim podacima kao i kreditni VaR modeli. (6) Navedene su karakteristike pristupa zasnovanog na internom rejtingu, kao i osnovni preduslovi koje banke treba da ispune u cilju njegove primjene. 

S aplikativnog aspekta doprinos provedenog istraživanja sadržan je u sljedećem: prezentiran je primjer iz prakse, odnosno primjena internog rejting sistema na primjeru jedne domaće poslovne banke. Predstavljen je način ocjene kvalitativnih i finansijsko – kvantitativnih  pokazatelja u okviru navedenog sistema. Predstavljen je model integracije kvalitativnog i kvantitativnog (finansijskog) rejtinga, kojim se dobija konačan rejting klijenta. Navedeno je da dobiveni rejting svrstava preduzeće u određenu bonitetnu grupu, što banci omogućava da odredi svoju strategiju (izlaznu strategiju, selektivno praćenje, praćenje itd.) prema komitentu. 

